
Qüvvələr Günü münasibətilə Azərbaycan Ordusunun  
rəhbər və şəxsi heyətinin bir qrupu ilə görüşüb 

(əvvəli 3-cü səhifədə)
2016-cı ilin Aprel döyüşləri onlara 

vurulan ciddi zərbə idi. Düzdür, ondan 
sonra onlar bəyan etməyə çalışırdı-
lar ki, guya Aprel döyüşlərində qalib 
gəldilər. Mən isə o vaxt sual verirdim 
ki, biz onların qazdıqları səngərlərdə 
oturmuşuq, biz onların tutduqları 
yüksəklikləri ələ keçirmişik. Necə ola 
bilər ki, onlar qalib gəldilər? Yəni, bu, 
növbəti yalanın təzahürü idi. Eyni 
zamanda, Aprel döyüşlərindən sonra 
Ermənistanın müdafiə naziri biabırcasına 
vəzifəsindən qovuldu. Bir çox generallar 
vəzifələrindən qovuldular. Əgər onlar qa-
lib gəlmişdilərsə, nə üçün bu insanlar öz 
vəzifələrindən qovulmuşdular? Biz Aprel 
döyüşlərindən sonra “Böyük Qayıdış”ın 
ilk təzahürü olan Cocuq Mərcanlı kəndini 
bərpa etdik. Cocuq Mərcanlı kəndində 
Şuşa məscidinin bənzərini inşa edərkən 
və onu açarkən mən deyirdim ki, gün 
gələcək, biz Şuşada bax bu Gövhərağa 
məscidini bərpa edəcəyik. 

Aprel döyüşləri Ermənistana dərs 
olmadı. Ondan iki il sonra Naxçıvan 
əməliyyatı nəticəsində biz böyük 
ərazini götürmüşdük və gücümüzü, 
peşəkarlığımızı bir daha göstərmişdik. O 
da dərs olmadı. Nəhayət, İkinci Qara-
bağ müharibəsi elə dərs oldu ki, onlar 
bu dərsi əbədi yadda saxlayacaqlar. 
İkinci Qarabağ müharibəsi bizim şanlı 
tariximizdir. Bu tarix Azərbaycan xalqının 
ürəyində əbədi yaşayacaq. Bu, ədalətin 
təntənəsi idi. Bu, qürurun təntənəsi idi, 
milli ləyaqətin təntənəsi idi, Azərbaycan 
xalqının əyilməz ruhunun təntənəsi idi. 
Biz bütün gücümüzü səfərbər edib bu 
müharibədə Qələbə qazanaraq düşməni 
torpaqlarımızdan qovduq. Düşməni elə 
rəzil vəziyyətə qoyduq ki, onlar bizim 

qabağımızda diz çökdülər, ağ bayraq 
qaldırdılar və məcbur olub kapitulyasiya 
aktına imza atdılar. Halbuki, müharibə 
dövründə mən dəfələrlə öz çıxışlarım-
da və müsahibələrimdə deyirdim ki, 
biz dayanmağa hazırıq. Mən Prezident 
kimi bəyan edirəm, Ermənistan rəhbəri 
şəxsən bizə tarix versin, nə vaxt bi-
zim torpaqlarımızdan erməni hərbi 

birləşmələri çıxır, o tarixi bizə versin 
və biz müharibəni dayandırırıq. Ancaq 
Ermənistan tərəfi yenə də bu şansı 
itirdi. Müharibə nəticəsində Ermənistan 
ordusu məhv edilib. Mən bu rəqəmləri 
səsləndirmişdim, siz yaxşı bilirsiniz. Siz 
Ermənistan ordusunu məhv etmisiniz, 
Ermənistan ordusu yoxdur -336 tank 
məhv edilib, ya da ki, qənimət kimi 
götürülüb. Səkkiz S300 qurğusu məhv 
edilib, onların hava hücumuna qarşı 
digər qurğuları məhv edilib, artilleriya 
qurğuları. Yəni, Ermənistan ordusu yox-
dur.  Müharibə dövründə, - artıq bu da 
sirr deyil, - vasitəçilər Ermənistana xəbər 
göndərmişdilər ki, dayanmaq lazımdır, 
tarix verin Azərbaycana. Ancaq onlar 
bundan da imtina etdilər. Biz Şuşanı iş-
ğalçılardan azad edəndən sonra məcbur 
olub noyabrın 9-dan 10-na keçən gecə 
kapitulyasiya aktına imza atdılar. 

Biz güclü iradə göstərdik, cəsarət 
göstərdik, milli ruh nümayiş etdirdik 
və istədiyimizə nail olduq. Bir daha 
demək istəyirəm ki, İkinci Qarabağ 
müharibəsi şanlı tarix kimi, şanlı qələbə 
kimi Azərbaycan tarixinə qızıl hərflərlə 
əbədi yazılıb. Azərbaycan bundan 
sonra müzəffər ölkə kimi yaşayacaq, 
Ermənistan bundan sonra məğlub edil-
miş ölkə kimi yaşayacaq.  

Deyə bilərəm ki, İkinci Qarabağ 
müharibəsi qaçılmaz idi. Bunu hər kəs 
bilirdi. Azərbaycan ictimaiyyəti də bilirdi, 
beynəlxalq vasitəçilər də bilirdi, biz də 
bilirdik. Sadəcə olaraq, ümidlər var idi 
ki, Ermənistan rəhbərliyində heç olmasa 
özünüqoruma instinkti özünü büruzə 
versin və onlar öz xoşları ilə bizim 
torpaqlarımızdan çıxsınlar. Əgər bu 
olsaydı, müharibəyə ehtiyac qalmazdı. 
Biz müharibə istəmirdik və bu gün də 
istəmirik. Hesab edirəm ki, müharibə 

riskini sıfra endirmək üçün bölgəmizdə, 
Cənubi Qafqazda müxtəlif təşəbbüslər 
irəli sürülməlidir. Biz buna hazırıq. Bizə 
müharibə lazım deyil. Biz istədiyimizə 
nail olmuşuq və bizim üçün indi yeni 
dövr - quruculuq dövrü, torpaqlarımızın 
bərpası dövrü başlanmışdır. 

Ancaq bu, Ermənistan üçün dərs 

olmalıdır. Çünki onlar nəhayət başa 
düşməlidirlər ki, bizə qarşı olan bu 
düşmənçilik onlara çox baha başa gəldi. 
Onlar nə əldə etdilər? Heç nə. Baxın, 
görün, 30 il ərzində müstəqil dövlət 
qura bilmədilər. Bu gün Ermənistan 
müstəqil dövlət sayıla bilməz. Onun 
nəyi müstəqildir, əgər xarici dairələrdən 

tam asılıdırsa. Xarici hərbi yardımdan 
tam asılıdır. Xaricdən gələn siyasi 
sifarişlərdən tam asılıdır. Onların 30 il 
vaxtı var idi, nəyə görə müstəqil ölkə 
qura bilmədilər? İşğala görə. Bu işğal 
onları bu günə saldı. Bu düşmənçilik, 
Azərbaycan xalqına nifrət onları bu 
günə saldı və ədalət özünü göstərdi. 

Bəzən hər birimiz müxtəlif situasiyalar-
da fikirləşirik ki, ədalət yoxdur, ədalət 
niyə bərqərar olunmur? Sadəcə olaraq, 
dözümlü olmaq lazımdır. Düzgün vaxtı 
gözləmək lazımdır və məqsədə çatmaq 
üçün hər gün çalışmaq lazımdır. Hər gün 
biz bu günü yaxınlaşdırırdıq. Qarabağ 
məsələsi Prezident kimi hər gün mənim 
gündəliyimdə birinci məsələ idi. Hər gün. 
Hər gün fikirləşirdim ki, bu Qələbəni 
əldə etmək, torpaqlarımızı azad etmək 
üçün əlavə nə etmək lazımdır. Biz bunu 
nümayiş etdirdik. 

İndi Ermənistandan asılıdır. Onla-
rın davranışı və regional məsələlərə 
yanaşması necə olacaq. Hər halda, biz 
Ermənistansız da bölgədə istədiyimizə 
nail ola bilmişik. Bütün kommunika-
siyaları çəkmişik, enerji xətlərimizi 
çəkmişik, dəmir yollarını, bütün nəqliyyat 
layihələrini bizim digər qonşularımız-
la icra etmişik. Əgər Ermənistan bu 
prosesə qoşulmaq istəyirsə, hələ xahiş 
etməlidir öz qonşularından. 

Bilməlidir ki, biz heç nəyi unutma-
mışıq. Biz bunu unuda bilmərik. Biz 
şəhidlərimizi unuda bilmərik, Xocalı 
qurbanlarını unuda bilmərik, dağılmış 
şəhərlərimizi unuda bilmərik. Dağıl-
mış qəbirləri, təhqir edilmiş məscidləri 
biz necə unuda bilərik? Biz heç vaxt 
unutmamalıyıq. Azərbaycan xalqı bunu 
öz yaddaşında daim saxlamalıdır. 
Ermənistan rəhbərliyi, erməni siyasi-
ictimai və dini xadimləri öz ideologi-

yasını, öz siyasətini əsassız iddialar 
üzərində qurmuşdular. İkinci Qarabağ 
müharibəsindən sonra bu gün onlar 
artıq düşmənçiliyi ölkə daxilində bir-
birinə qarşı istiqamətləndirirlər. Baxın, 
Ermənistanın informasiya məkanında nə 
qədər çirkin proseslər gedir. Bir-birini nə 
qədər təhqir edirlər, hədələyirlər. Nəyə 
görə? Çünki onlar əsrlər boyu gənc nəsli 
düşmənçilik ruhunda böyütmüşdülər. 
Düşmənçilik, nifrət toxumları səpmişdilər 
və bu da onların iflasına gətirib çıxardı. 
Ona görə biz heç nəyi unutmayacağıq. 

Ancaq biz artıq Birinci və İkinci 
Qarabağ müharibələrinin şəhidlərinin 
qanını aldıq və qisasımızı döyüş mey-
danında aldıq. Amma bununla bərabər, 
Ermənistan dərk etməlidir ki, Azərbaycan 
bundan sonra da güclənəcək və bu, 
şübhəsizdir. O cümlədən bizim hərbi 
gücümüz artacaq. Müharibədən sonra 
artıq müvafiq göstərişlər verildi, yeni 
kontraktlar imzalandı, yeni silahların, 
texnikanın, müasir texnologiyaların 
əsasında texnikanın alınması prosesi 
başlamışdır. Silahlı Qüvvələrimizin struk-
tur islahatları təsdiqləndi. Deyə bilərəm 
ki, Silahlı Qüvvələrimizin, Ordumuzun 
say tərkibi artırılacaq. Biz İkinci Qarabağ 
müharibəsinin nəticələrini və gedişatını 
düzgün təhlil edərək, əlbəttə ki, öz hərbi 
gücümüzü artıracağıq. Ermənistanın 
isə, əgər onlar yenə də bizə qarşı 
düşmənçilik siyasətindən əl çəkməsələr, 
nəinki hərbi gücünü, nəinki dağılmış, 
məhv edilmiş ordusunu bərpa etmək im-
kanı olmayacaq, eyni zamanda, iqtisadi 
fəallığı bərpa etmək imkanları da çox 
məhduddur. Ona görə biz güclənəcəyik. 

Ermənistanın inkişafı üçün də 
yeganə yol var - öz qonşuları ilə normal 
münasibətlər qurmaq və ərazi iddia-
larından əl çəkmək, Dağlıq Qarabağ 
sözünü ümumiyyətlə işlətməmək. Çünki 
Dağlıq Qarabağ adlı ərazi vahidi yoxdur, 
Dağlıq Qarabağ münaqişəsi anlayışı 
yoxdur. Mən bunu dəfələrlə demişəm 
və bir daha demək istəyirəm ki, Dağ-
lıq Qarabağ münaqişəsi həll olunub, 
Ermənistan da bunu belə qəbul etməlidir 
və bizimlə sərhədlərin müəyyən edilməsi 
istiqamətində iş aparmalıdır. Delimita-
siya üzrə işçi qrup yaradılmalıdır. Sülh 
müqaviləsinə hazırlıq işləri getməlidir. 
Biz bunu bəyan edirik. Biz qalib ölkəyik. 
Ermənistanı məhv etmişik, siz yaxşı 
bilirsiniz hansı çətin şərait əsasında. 
Onlar 30 il istehkamlar, 6 müdafiə xətti 
qurmuşdular. O bölgənin təbii relyefi on-
lar üçün çox əlverişli idi. Biz qəhrəman 
övladlarımızın canı-qanı bahasına, 
qəhrəmanlığı bahasına bu torpaqla-
rı azad etmişik. Ölümə gedirdi bizim 
gənclərimiz, əsgərlərimiz, zabitlərimiz. 
Hər kəs bunu deyirdi - öldü var, döndü 
yoxdur. Biz belə çətin şəraitdə qələbə 
qazanmışıq. Ona görə Ermənistan tam 
dərk etməlidir ki, biz istənilən hərbi 
vəzifəni icra edə bilərik və heç kim bizi 
dayandıra bilməz. Onlar bilməlidirlər ki, 
dəmir yumruq yerindədir. 

Əziz hərbçilər, bu gözəl bayram 
günündə sizinlə görüşmək mənim üçün 
çox xoşdur. Silahlı Qüvvələr Gününü 
biz Müzəffər Ordu kimi, qəhrəman xalq 
kimi qeyd edirik. Eşq olsun Azərbaycan 
Ordusuna! Qarabağ Azərbaycandır! 

AZƏRTAC

Azərbaycan Silahlı Qüvvələr Gününü böyük qürurla qeyd etdi 
Prezident İlham Əliyev iyu-

nun 26-da Silahlı Qüvvələr Günü 
münasibətilə “Gülüstan” sarayında 
Azərbaycan Ordusunun rəhbər 
və şəxsi heyətinin bir qrupu ilə 
görüşündə söylədiyi nitqində də 
vurğuladı ki, Azərbaycan xalqının bu 
günü böyük təntənə ilə qeyd etməyə 
tam haqqı var. Çünki uzun illər da-
vam edən danışıqlar heç bir nəticə 
vermədikdə Azərbaycan öz ərazi 
bütövlüyünü, tarixi ədaləti, beynəlxalq 
hüququ döyüş meydanında təmin 
etdi.

Azərbaycan lideri haqlı olaraq 
bildirdi ki, ölkəmiz İkinci Qara-
bağ müharibəsinə hərtərəfli ha-
zırlaşıb. İlk növbədə, beynəlxalq 
müstəvidə uğurlar qazanılıb. 
Son illərdə aparıcı beynəlxalq 
təşkilatlar Azərbaycanın mövqeyini 
dəstəkləyən qərar və qətnamələr 
qəbul ediblər. Bu, münaqişənin 
həlli üçün əsas amillərdən biri 
olub. Çünki Azərbaycan dünya-
nın aparıcı güclərinə sübut etməli 
idi ki, beynəlxalq hüquq bizim 
tərəfimizdədir: Prezident dedi: “Biz 
sübut etməli idik ki, Dağlıq Qarabağ 
əzəli Azərbaycan torpağıdır. Nə üçün 
sübut etməli idik? Çünki Ermənistan, 
onun xaricdəki havadarları, erməni 
lobbisi vəziyyətlə bağlı tam təhrif 
edilmiş mənzərə ortaya qoyurdu-
lar. Əfsuslar olsun ki, ermənipərəst 
qüvvələr, Ermənistanın xaricdəki 
havadarları bu saxta reallığı gerçəyə 
çevirməyə çalışırdılar. Bizim isə 

imkanlarımız çox məhdud idi. Ona 
görə beynəlxalq müstəvidə real 
həqiqətləri dünya ictimaiyyətinə 
çatdırmaq, mötəbər beynəlxalq 
təşkilatların qərarlarını qəbul etdirmək 
bizim üçün başlıca vəzifə idi. Belə də 
oldu. Aparıcı beynəlxalq təşkilatlar 
– BMT, Qoşulmama Hərəkatı, İslam 
Əməkdaşlıq Təşkilatı, hətta daim bizə 
qarşı ədalətsiz mövqe sərgiləyən 
Avropa Parlamenti, Avropa Şurası 
məcbur olub həqiqəti əks etdirən, bi-
zim maraqlarımıza cavab verən qərar 
və qətnamələr qəbul etmişlər. Bu, 
məsələnin beynəlxalq tərəfi idi”.

Azərbaycan ikitərəfli formatda 
da əlaqələrini gücləndirib. Nəticədə 
son illər ərzində ölkəmizin dostla-

rının sayı kifayət qədər artıb. Bu 
gün də  Azərbaycanla daha yaxın 
əlaqələr qurmaq istəyən ölkələrin 
sayı durmadan artır və İkinci Qarabağ 
müharibəsi onu bir daha göstərib. 
Ermənistan, demək olar ki, tamamilə 
təcrid edilmiş vəziyyətdə olub. Məhz 
Azərbaycan Prezidenti İlham Əliyevin 
yorulmaz fəaliyyəti  nəticəsində 
bütövlükdə dünyada bu Vətən 
müharibəsi ilə bağlı tam konkret və 
həqiqəti əks etdirən təsəvvür formala-
şıb. İkitərəfli formatda bir çox ölkələrlə 
bərabərhüquqlu və qarşılıqlı maraqlar 
üzərində qurdulmuş münasibətlər bi-
zim gücümüzü artırıb. Qardaş ölkələr 
olan Türkiyə başda olmaqla Pakistan 
və Əfqanıstan, eyni zamanda, İslam 

Əməkdaşlıq Təşkilatı, Qoşulmama 
Hərəkatı və digər ölkələr müharibənin 
ilk saatlarından bizə öz dəstəyini 
göstərib.

Bununla bağlı dövlət başçısı dedi 
ki, son illərdə beynəlxalq hüquq nor-
maları işləmirdi. Güc amili ön plana 
çıxmışdı: “Müharibədən bir neçə il 
əvvəl mən bunu öz çıxışlarımda açıq 
deyirdim: biz güc toplamalıyıq və 
bu məsələ güc hesabına öz həllini 
tapacaq”.

Ali Baş Komandan Ermənistana 
xəbərdarlıq etməyi də unutmadı. 
Bildirdi ki, biz şəhidlərimizi, dağı-
dılmış şəhər və kəndlərimizi, təhqir 
olunmuş məscidlərimizi, günahsız 
insanlarımıza ermənilər tərəfindən 
verilmiş zülmləri unutmamışıq. Biz 
Birinci və İkinci Qarabağ müharibələri 
şəhidlərinin qisasını döyüş meydanın-
da aldıq: “Ermənistan dərk etməlidir 
ki, Azərbaycan bundan sonra da 
güclənəcək və bu, şübhəsizdir. O 
cümlədən, bizim hərbi gücümüz 
artacaq… Ermənistanın isə, əgər 
onlar yenə də bizə qarşı düşmənçilik 
siyasətindən əl çəkməsələr, nəinki 
hərbi gücünü, nəinki dağılmış, məhv 
edilmiş ordusunu bərpa etmək imkanı 
olmayacaq, eyni zamanda, iqtisadi 
fəallığı bərpa etmək imkanları da çox 
məhduddur”.

Əbülfət QASIMOV,  
ehtiyatda olan  

polkovnik-leytenant

Bu günlərdə Azərbaycan ictimaiyyəti 
20 iyun – Silahlı Qüvvələr Gününü 
qeyd etdi. Təbii ki, budəfəki tədbirlər 
əsl bayram səviyyəsində, qalib və 
müzəffər ordunun bayramı kimi qeyd 
olundu. Azərbaycan Prezidenti, Ali Baş 
Komandan İlham Əliyev də budəfəki 
Silahlı Qüvvələr Gününün xüsusi qürur 
hissi ilə, müzəffər ordu kimi, qalib xalq 
kimi qeyd edildiyini vurğuladı. Bu da 

təsadüfi deyil. Çünki Azərbaycan Ordusu İkinci Qarabağ 
müharibəsində çox qısa müddət ərzində, ən müasir hərbi 
texnikalar vasitəsilə XXI əsrin müharibəsini apararaq, 
Ermənistan ordusu üzərində tarixi qələbə qazandı, 30 ilə 
yaxın işğal altında qalmış dogma torpaqlarını azad etdi, 
düşmən ordusunu, demək olar ki, tamamilə məhv etdi.

Pakistan qəzetində Prezident  
İlham Əliyevin Silahlı Qüvvələr haqqında 

fikirlərinə dair məqalə dərc olunub

Pakistanın nüfuzlu ingilisdilli “National Herald Tribune” qəzetində 
Prezident, Silahlı Qüvvələrin Müzəffər Ali Baş Komandanı İlham Əliyevin 
Silahlı Qüvvələr Günü münasibətilə Azərbaycan Ordusunun rəhbər və 

şəxsi heyətinin bir qrupu ilə görüşündə səsləndirdiyi fikirlər əsasında məqalə 
dərc olunub.

AZƏRTAC xəbər verir ki, məqalədə 
dövlətimizin başçısının Azərbaycan Silahlı 
Qüvvələrinin say tərkibi artırılacağı ilə bağlı 
söylədiyi fikirlərə toxunulub. Qəzet Silahlı 
Qüvvələrimizin Müzəffər Ali Baş Komandanı-
na istinadla yazır: “Ermənistan dərk etməlidir 
ki, Azərbaycan bundan sonra da güclənəcək 
və bu, şübhəsizdir. O cümlədən bizim hərbi 
gücümüz artacaq. Müharibədən sonra artıq 

müvafiq göstərişlər verildi, yeni kontraktlar 
imzalandı, yeni silahların, texnikanın, müasir 
texnologiyaların əsasında texnikanın alınma-
sı prosesi başlamışdır. Silahlı Qüvvələrimizin 
struktur islahatları təsdiqləndi. Deyə bilərəm 
ki, Silahlı Qüvvələrimizin, Ordumuzun 
say tərkibi artırılacaq. Biz İkinci Qarabağ 
müharibəsinin nəticələrini və gedişatını düz-
gün təhlil edərək, əlbəttə ki, öz hərbi gücümü-
zü artıracağıq. Ermənistanın isə, əgər onlar 
yenə də bizə qarşı düşmənçilik siyasətindən 
əl çəkməsələr, nəinki hərbi gücünü, nəinki 
dağılmış, məhv edilmiş ordusunu bərpa 
etmək imkanı olmayacaq, eyni zamanda, 
iqtisadi fəallığı bərpa etmək imkanları da çox 
məhduddur. Ona görə biz güclənəcəyik”.

Dövlətimizin başçısının Ermənistanın 
inkişafı üçün yeganə yolun öz qonşuları ilə 
normal münasibətlər qurmaq və ərazi iddia-
larından əl çəkmək, Dağlıq Qarabağ sözünü 
ümumiyyətlə işlətməmək olması barədə fikri 
də məqalədə əksini tapıb. Bundan başqa, 
Prezident İlham Əliyevin Dağlıq Qarabağ 
münaqişəsinin həll olunduğu, Ermənistanın 
Azərbaycanla sərhədlərin müəyyən 
edilməsi istiqamətində iş aparmalı olması, 
Azərbaycanın bundan sonra da istənilən 
hərbi vəzifəni icra edə biləcəyi və dəmir yum-
ruğun yerində qalması barədə fikirlərinə də 
geniş yer verilib.

